8 Januarie 2006

Eerste Sondag na Epifanie

Liturgiese voorstel

Fokusteks: 

Markus 1:4-11
Ander tekste: 
Genesis 1:1-5; Psalm 29; Handelinge 19:1-7
Inleiding

Hierdie Sondag se liturgie fokus, in lyn met die Markus 1-teks, op roeping en opdrag. In die volgende ses Sondae word gefokus op spesifieke sake waarvoor God die gemeente roep. Vandag fokus deurgaans op stilword en verootmoediging om God se roepstem te kan hoor.

Diensorde

God versamel ons voor Hom

Aanvangswoord

Ons hulp kom van die Here wat hemel en aarde gemaak het (Ps 124:8).

of:

“Prys die Here, julle hemelinge! Prys die Here om sy eer en mag! Prys die Here om die eer van sy Naam! Buig voor die Here by sy heilige verskyning!” (Ps 29:1,2)

Seëngroet

Liewe gemeente, genade en vrede van God die Vader wat op die eerste dag gesê het: “Laat daar lig wees.” Genade en vrede van Jesus die Seun wat as Lig op aarde mens geword het. En genade en vrede van die Heilige Gees wat ook julle harte en verstand verlig. Amen.

Loflied

Lied 198 “God is my lied”; NSG 20

Wet

Eksodus 20

Lied van verootmoediging

Lied 247 “Heer wees ons genadig”; NSG 233

Genadeverkondiging

Danklied

Lied 245 “Ek wat vergifnis, Heer ontvang het”; NSG 226

Diens van die Woord

Gebed om die opening van die Woord

Lied 254 “Spreek Heer”

Skriflesing uit die Nuwe Testament

Markus 1:4-11

Skriflesing uit die Ou Testament

Genesis 1:1-5

Kindertyd

Vertel vir kinders van hoe Paulus die mense gedoop het, hoe hulle ook almal self enkele jare gelede gedoop is, en wat dit beteken in hulle lewe. Dat God ook elkeen van hulle persoonlik ken en geroep het.

Sang

Lied – 294 “Jesus roep die kindertjies”; NSG 362

Prediking

Sang

Lied 290 “Dit is my troos dat ek gedoop is”; NSG 361

Diens van die tafel

Vanoggend se samekoms rondom die tafel fokus op stilword en refleksie op ons roeping. Eerder as om op spesifieke sake te fokus waarvoor God die gemeente roep (soos wat in die volgende ses Sondae aan die orde sal kom), fokus die gemeente vandag slegs op die roepende God deur stilte en gebed by die tafel (sien basisliturgie).

As my prayer became more attentive and inward

I had less and less to say

I finally became completely silent.

I started to listen

- which is even further removed from speaking.

I then learnt that praying is hearing,

Not merely being silent.

This is how it is,

To pray does not mean to listen to oneself speaking.

Prayer involves becoming silent,

And being silent,

And waiting until God is heard. - Sören Kierkegaard
Aankondigings

Voorbidding

Onder andere vir  die gemeente en die uitleef van haar roeping in die jaar wat voorlê.

Uitsending

Geloofsbelydenis van Nicea

Slotlied

Lied 486 “Bring aan die volke die boodskap” NSG 186

Seën

Gemeente, waar ons nou uitmekaar gaan, onthou ons weer die woorde van Jesus: “Die tyd het aangebreek, en die koninkryk van God het naby gekom.” En daarom seën God jou vanoggend:

“Die Here seën julle 

en beskerm julle.

Die Here sal tot julle redding verskyn 

en julle genadig wees.

Die Here sal julle gebede verhoor

en aan julle vrede gee!”

Antwoord

Die gemeente sing “Amen” Lied 312.

Inleiding tot Markus 

Markus is die oudste evangelie en het waarskynlik voor die begin van die Joodse oorlog tussen 60 en 65 nC ontstaan. Dit behoort tot die genre van vertelling en kan beskou word as 'n dramatiese vertelling van die gebeure van Jesus se lewe. Dit word gekenmerk deur 'n snelle opeenvolging van gebeure, wondervertellings, strydgesprekke en uitsprake van Jesus. Die styl is lewendig en realisties. Volgens Papias (c 140 nC) het Markus die prediking van Petrus opgeteken. 

Indeling

Die evangelie val in twee hoofdele uiteen met 'n kort inleiding. Daar is verskil van mening oor waar die inleiding eindig, sommige skrywers meen die eerste hoofdeel begin met Jesus se optrede in Galilea (Mark 1:14), terwyl ander meen dit begin reeds by Markus 1:7 of 9, met die doop van Jesus deur Johannes die Doper. Hoe dit ook al mag wees, reeds van die begin af kom die hooftema van die boek na vore, wat ook die hoofinhoud van Jesus se prediking is: Die koninkryk van God het naby gekom. Markus toon van die begin van die boek af dat Jesus die vervulling is van God se beloftes in die Ou Testament; dat 'n Messias sou kom. Daar is ook van die begin reeds spore van die weerstand wat daar sou wees teen die Seun van God. 

Die eerste hoofdeel van die evangelie (1:14-8:26) lê klem op Jesus se mag. Dit is 'n suksesverhaal waarin Jesus met gesag onderrig gee, genesingswonders doen en duiwels uitdryf. Die mense sien dat Hy gesag het en volg hom in groot skares. In die tweede hoofdeel (8:27-16:8) neem sake 'n ander wending. Na Petrus se belydenis dat Jesus die Messias, die Seun van die lewende God is, kondig Jesus vir die eerste keer aan dat Hy moet ly en sterf om sy roeping te vervul. Van hier loop die verhaal snel in die rigting van die gebeure in Jerusalem waar Jesus verraai, gevang, gemartel, onregverdig verhoor en gekruisig word. 

Opvallend van die Markusevangelie is dat daar feitlik geen opstandingsverhaal is nie. Die oorspronklike teks eindig byna stomp met die ontdekking van die leë graf, die verskyning van die engel en die uitspraak dat die dissipels vir niemand hiervan vertel het nie, omdat hulle bang was (16:1-8).

Die manier waarop die verhaal aangebied word, is by wyse van 'n snelle opeenvolging van gebeure. Markus skryf deur verskillende kleiner verhale saam te groepeer rondom 'n bepaalde tema wat 'n bepaalde episode in Jesus se bediening verteenwoordig. Om die boodskap van die kleiner verhale reg te verstaan, moet dit teen die agtergrond van die bepaalde episode gelees word. 

Die boodskap van Markus

Reeds in die eerste deel van die boek, die verhaal van Jesus se sukses, is die lyn van lyding subtiel aanwesig. Van die begin word Jesus deur die Joodse leiers teengestaan en die dissipels vertoon 'n onbegrip van wie Jesus werklik is. Die Messias en Seun van God is tegelyk ook die lydende Seun van die Mens. Mens sou kon praat van twee vertellyne wat dwarsdeur die evangelie loop en in spanning met mekaar staan: die lyn van die koms van die koninkryk van God en die tweede lyn van die teenstand deur die bewakers van die Joodse godsdiens. Markus word soms 'n lydensverhaal met 'n inleiding genoem, vanweë die gewig wat aan die lydensgeskiedenis toegeken word, beide in terme van die volume wat dit in beslag neem in die verhaal en die lang lyn van lyding deur die boek wat op die kruisverhaal uitloop. Alhoewel dit 'n oorvereenvoudiging van die samestelling van die evangelie is, is dit tog 'n aanduiding van die belang van die lydensgeskiedenis in die boek. 

Markus herinner aan die spanning wat in Jesus se verhaal bestaan en waarmee Christene vandag nog leef. Alles is nie maklik en oorwinnend in die navolging van Christus nie. Om Hom te volg, beteken om die lydende Seun van God te volg. Selfs in die oorwinning en suksesverhale is die onderliggende lyn van lyding en weerstand. Hierdie evangelie waarsku teen 'n eensydige klem op die oorwinning en op sukses. Aan die ander kant is oorwinning en sukses tog ook 'n duidelik aanwesige en betekenisvolle lyn in die boek. Jesus bring die nuwe era. Die koninkryk van God het naby gekom, die mag van die bose is gebreek.

Dit is met hierdie spanning wat Christene leef: tussen oorwinning en lyding, tussen sukses en weerstand. Die boek het daarom 'n belangrike pastorale betekenis – dit herinner aan die misterie/paradoks van 'n lewe waarin ons Jesus volg as die magtige Seun van God sowel as die lydende Seun van die Mens wat homself kom offer het. Om Jesus te volg is daarom nie ’n pad wat met rose besaai is nie, maar vra selfopoffering, selfverloëning en ’n bereidheid om soos Jesus te ly en selfs te sterf. 

PREEKSTUDIE – MARKUS 1:4-11

Teks  

Hierdie teks vorm deel van die snel opeenvolgende openingstonele van die boek Markus. Dit is die eerste van 'n  klompie verhale in die evangelie wat saam 'n episode vorm en daaroor handel dat die Seun van God op die toneel verskyn (1:7-45). Die volgende verhale is in hierdie episode opgeneem:

· Die uitwysing van Jesus as die Seun van God wat plaasvind by sy doop.

· Die konfrontasie met die vyand (die bose) in die woestyn.

· Jesus kondig die hooftema van sy prediking en lewenstaak aan: Die koninkryk van God is hier.

· Jesus roep 12 dissipels om saam met Hom vissers van mense te wees.

· Jesus se genesingswonders en die uitdryf van bosse geeste toon dat Hy die mag en gesag het as die gesalfde van God.

In hierdie episode vind verder ook 'n paar belangrike openbarings plaas deur dit wat óór Jesus gesê word:

· Johannes die Doper getuig dat die Een wat na hom kom, sy meerdere is.

· Die stem uit die hemel getuig dat Jesus God se Seun is.

· Die bose gees getuig dat Jesus die Heilige van God is.

· Die skare stroom om Jesus saam omdat hulle in Hom die openbaring van God raaksien.

In hierdie verhaal word Johannes die Doper aangedui as die voorloper wat aankondig dat die Messias, wat so lank verwag is, hier is. Die teks maak ’n aantal dinge oor die verhouding tussen Jesus en Johannes duidelik (4-8):

· Johannes is die een wat vooruit gaan en die pad vir Jesus voorberei.

· Die prediking van Johannes maak mense gereed vir die koms van die Messias deur hulle tot bekering op te roep.

· Johannes verduidelik dat hy self totaal ondergeskik is aan Jesus

· Die aard van hulle werk en prediking verskil ook daarin dat Johannes ’n doop van bekering bedien, terwyl Jesus met die Heilige Gees sal doop.

Binne hierdie teks is daar ’n verskuiwing in aanslag wanneer Markus se fokus skuif van die vertelling oor Johannes die Doper na die verhaal van Jesus se doop. In vers 4-8 word die verhaal in aardse terme vertel: Johannes se klere, sy dieet, die doop met water en die mense se belydenis van hulle sonde, word beskryf. Vanaf vers 8-11 neem die verhaal egter kosmiese afmetings aan: die hemele skeur oop, die Gees daal soos 'n duif neer en die stem uit die hemel proklameer wie Jesus is. 

Wanneer Jesus deur Johannes gedoop word, gebeur dinge wat die doop van Johannes ver oorskry. Met Jesus se doop neem sy openbare werk ’n aanvang, en die boodskap van die koms van God se koninkryk begin weerklink – deur Jesus se prediking sowel as deur sy dade. Heel aan die begin van Jesus se openbare werk gebeur daar dus ’n klomp belangrike dinge wat aantoon dat Hy inderdaad die Seun van God is. Daar is geen twyfel oor sy gesag en mag nie. Daarom begin die mense saamstroom na Jesus.

Belangrike woorde:

Die woestyn: Dit is nie belangrik in watter woestyn hierdie gebeure plaasvind nie. Wel belangrik is die simboliese betekenis van die woestyn: dit is 'n plek waar God sy volk in afsondering ontmoet en homself aan sy volk openbaar. In hierdie gebeure vind ook weer 'n baie belangrike openbaring plaas van wie God is. 

Bekeer julle: Dit is 'n oproep om om te draai.  Dit gaan oor ’n totale verandering van lewensoriëntasie. 

Oopskeur: Die evangelie begin en eindig met iets wat skeur: hier is dit die hemele wat oopskeur en dit aangekondig word dat Jesus die geliefde Seun van God is. In Markus 15:38-39 is dit die voorhangsel van die tempel wat oopskeur, gevolg deur die belydenis van die Romeinse offisier dat Jesus werklik die Seun van God is. Die hemel, wat vir so ’n lang tyd geslote was, word geopen en God self gryp in hierdie werklikheid in. In die Ou Testament is die hemel wat oopskeur, telkens ’n aanduiding dat 'n openbaring van God plaasvind (Eseg 1:1; Jes 64:1). 

Die Gees wat soos ’n duif op Jesus neerdaal: Nog 'n belangrike gebeurtenis met die koms van Jesus is dat die Gees van God weer op iemand kom. Dit volg op ’n lang periode waarin niemand die Gees ontvang het nie. Die verskyning van die Gees soos ’n duif, verwys waarskynlik na Genesis 1:2 waar gesê word dat die Gees van God oor die waters gesweef het. Johannes die Doper se uitspraak dat Jesus met die Heilige Gees sal doop, word bevestig deurdat Jesus die Gees sigbaar ontvang.

Die stem uit die hemel: Hierdie is nog een van die belangrike dinge wat gebeur wanneer Jesus op die toneel verskyn – die Stem van God (bat qol) word weer gehoor. Dit vind eerstens plaas in die stem wat uit die hemel gehoor word, en dan verder in die gesagvolle prediking van Jesus. Die hoor van die stem uit die hemel is die fokuspunt van hierdie vertelling.

My geliefde Seun: Dit herinner aan Psalm 2:7 waar God hierdie woorde vir ’n nuwe koning sê. Hier dui dit aan dat Jesus deur God uitgekies is en sy guns geniet. Die term “geliefde Seun/seun” kom nog twee maal in die Markusevangelie voor. (i) By die verheerliking van Jesus op die berg is daar ook ’n stem uit die hemel wat sê: “Dit is my geliefde Seun. Luister na Hom” (Mark 9:7). Net na hierdie gebeure begin Jesus vir sy dissipels vertel van sy naderende lyding. (ii) In die gelykenis van die boere en die wingerd (Mark 12:6) word gesê dat die eienaar van die wingerd uiteindelik nog net een persoon gehad het om na die slegte huurders te stuur, naamlik “sy geliefde seun”. In albei hierdie verhale word dus na Jesus as die “geliefde Seun” verwys, binne die duidelike konteks van verwerping, lyding en dood. 

Oor Jou verheug Ek My: Dit is ’n verwysing na Jesaja 42:1 waar ons die eerste lied/gedig kry oor die kneg van Jahweh. Later in Jesaja word dit duidelik dat hy 'n lydende kneg is. Ons kry hier reeds die eerste bedekte verwysing na die komende lyding van Jesus. Dwarsdeur die evangelie van Markus kry ons die twee vertellyne wat in spanning met mekaar staan. Aan die een kant is daar die lyn van Jesus wat ly en weerstand beleef, aan die ander kant die lyn van Jesus wat die Seun van God is wat met mag beklee is. (Sien ook die inleiding.)

Konteks

In die prediking uit hierdie teks word soms sterk gefokus op Johannes die Doper en die belangrikheid daarvan dat Jesus self gedoop is, of anders op die vraag oor hoekom Jesus deur Johannes gedoop is terwyl Hy tog geen sonde gehad het nie. Indien mens die teks binne die konteks van die evangelie lees, is dit egter duidelik dat dit nie die hooffokus behoort te kry nie. Die teks vorm deel van ’n klomp verhale waarmee Jesus uitgewys word as die Seun van God. Dit is dan ook ’n baie gepaste teks om te gebruik op hierdie punt in die kerklike jaar waar nagedink word oor die magtige verskyning van God in 'n donker wêreld. In hierdie verband is Joachim Jeremias se uiteensetting van wat gebeur wanneer die tyd van redding met Jesus se koms aanbreek, besonder nuttig. Hierdie teks word die beste verstaan teen die agtergrond van hierdie veelkantige gebeure:

· Die Gees van God is weer werksaam. Daar is weer ’n profeet wat met gesag optree en leer. Dit maak ’n einde aan die tyd van oordeel waarin God se stem nie gehoor is nie. 

· Die mag van die Satan word gebreek. Jesus se koms en optrede maak 'n einde aan 'n era waarin daar ’n oorheersende vrees was vir die Satan en demone en waar mense hulleself magteloos gevoel het teenoor die bose magte.

· Die aanbreek van die koninkryk van God. God se heerskappy oor al die nasies word aangekondig en dit is ’n tyd van redding, nie van oordeel nie. Wanneer Jesus op die toneel verskyn, breek die eindtyd aan waarin God se heerskappy en redding aanbreek. 

· Goeie nuus vir armes. Jesus se koms openbaar die hart van God – diegene sonder mag en regte, wat uitgeskuif is uit die samelewing en wat nie geag is nie, is juis diegene wat vir God belangrik is. Jesus reik uit na die tollenaars en sondaars. 

Oor die plek van ontstaan en wie die eerste lesers van die boek is, is daar nie duidelikheid nie. Dit is egter baie moontlik dat dit bedoel was vir Christene in verdrukking. Die eerste lesers van hierdie evangelie sou troos en bemoediging vind in die groot teologiese temas wat ook in hierdie teks aanwesig is: 

· Jesus is inderdaad die Seun van God en om Hom te volg is die moeite werd. 

· Om Jesus te volg is nie altyd maklik nie, van die begin af is lyding en weerstand ter sprake.

· Wanneer Jesus kom, breek die nuwe era aan waarin God sy genade en liefde openbaar.

· Die koninkryk van God is naby, God steek sy hande uit na ons.

Die huidige konteks vra vir preke wat helder en duidelik verkondig dat God hier by ons is en dat Jesus ’n nuwe era bring waarin die magte oorwin is.

· Daar is ’n gevoel by baie gelowiges dat God nie langer die hoofstroomkerke gebruik nie. Die Christendom groei in Afrika soos nog nooit tevore nie, maar die hoofstroomkerke verloor lidmate en krimp. Is God nog by ons, by hierdie gemeente?

· ’n Bepaalde stroom in die charismatiese kerke lê baie klem op demone en die mag van die Satan. Hierdie denke begin al hoe groter invloed uitoefen. Dit lei tot ’n godsdiens van vrees waarin Christene voortdurend bedreig word en op hulle pasoppens moet wees vir demone wat ’n houvas op hulle lewe kan verkry.

· Wêreldwyd is daar ’n tendens ten opsigte van godsdiens dat mense soekend is na ’n ervaring van die teenwoordigheid van God. Die behoefte is nie meer aan ortodoksie nie, maar om God as ’n werklikheid in hulle lewe te beleef. Indien die Christendom nie in hierdie behoefte vervul nie, gaan soek hulle daarna by ander godsdienste. 

Die preekvoorstel wil aansluit by die goeie nuus oor die teenwoordigheid van God by sy kerk en by gelowiges individueel. 

Preekvoorstel

In die prediking oor hierdie gedeelte val die klem op God wat in hierdie werklikheid ingryp deur Jesus van Nasaret. ’n Lang tyd waarin God ver was, waarin sy stem nie gehoor is nie en die Gees op niemand uitgestort is nie, kom tot 'n einde. Die klem in die prediking val op die nuwe era wat Jesus inlui: God openbaar homself, God breek die stilte, die Gees is met ons, die koninkryk van God is hier! Jesus word geopenbaar as die Seun van God: deur Jesus is gelowiges God se kinders. Niemand anders is God se seun/dogter op dieselfde manier as Hy nie, maar tog kan ons ook vir God sê “Ons Vader” en is ons mense wat in die nuwe era leef. 

Strukturering van die preek

Inleiding:  Die probleem van afwesige pa’s is iets wat seker altyd 'n kwessie sal bly. Thomas Moore skryf in sy boek “Care of the soul” dat die vraag: “Wie is my pa?” eintlik een van die oudste probleme of vrae is wat mense konfronteer. Hy sluit aan by die groot verhaal van Homeros, die Odusseia, waar Odusseus die vraag vra: “Weet enige iemand wie sy vader is?” Hierdie vraag word oor eeue deur baie mense op verskillende maniere gevra: “If my father is dead, or if he was absent or cold, or if he was a tyrant, or if he abused me, or if he was wonderful, but is not there for me now, then who is my father now? Where do I get those feelings of protection, authority, confidence, know-how, and wisdom that I need in order to live my life?” Die kwessie van die afwesige pa gaan oor baie meer as net die afwesigheid van 'n manlike figuur in die huis. Dit gaan oor sekuriteit, dit gaan oor gesag, dit gaan oor die selfvertroue en wysheid wat 'n goeie pa met hom saamdra. 

Op 'n baie groter skaal word hierdie selfde vrae aangeraak in die soeke na ’n teenwoordige God. Waar God aanwesig is, is daar sekuriteit, geborgenheid, vertroue, wysheid en gesag met liefde. Dit is die dinge wat ons nodig het om ons lewe te leef. Waar God afwesig is, is mense aangewese op hulle eie insig, op hulle eie vermoë om sekuriteit te skep, om die onvoorspelbaarheid van die lewe te hanteer en om vir hulleself te sorg. 

1. As die stem van God stil word:  Die agtergrond tot hierdie gebeure is die lang tyd tussen die Ou en Nuwe Testament waarin die afstand tussen God en sy volk vergroot het. Geen profete het opgetree nie, die stem van God het stil geword. Die tyd voordat Jesus op die toneel verskyn, was ’n tyd waarin God ver was. Daar was geen profete nie, die Heilige Gees is op niemand uitgestort nie, die stem van God is nie meer gehoor nie. Al wat daar was, was die wet. En die wet was hard.

In hulle poging om in God se guns te bly, word die wet vir die Jode alles. Die val van Jerusalem en die vernietiging van die tempel in 586 vC het 'n geweldige invloed gehad op die psige van die Jode. Daarna sou hulle alles in hulle vermoë doen dat iets so verskriklik nooit weer gebeur nie. Die verhouding met God word deur die nakoming van wette gereguleer. Die Fariseërs as ’n prominente groep tree na vore. Dit was ’n swaar tyd. God word nie beleef as naby nie. Die wet word ’n las. Die vreugde is weg. 

Op ’n kleiner skaal gebeur dieselfde goed met gelowiges op sommige stadiums van hulle lewe. God is ver, daar is nie nabyheid en vreugde nie. Jy hoor nie God se stem nie. Dikwels gebeur dit as gevolg van lyding. Die individuele klaagpsalms is vol hiervan, byvoorbeeld Psalm 38:22-23 “Moet my tog nie verlaat nie, Here, my God, moenie ver van my af bly nie!  Maak tog gou om my te help, Here, my Redder!” Op ander tye gebeur dit omdat mense van God af wegdwaal of te besig is met ander goed. En soms gebeur dit sommer net dat ’n gelowige deur 'n tyd gaan waar God as ver en afsydig beleef word, waar dit moeilik is om God se wil te onderskei en om sy stem te hoor. 

Dit kan ook met ’n kerk gebeur: In veeleisende tye word God soms as ver of selfs afwesig beleef. Psalm 80 en ander kollektiewe klaagpsalms vertel van die ervaring van die volk dat die Here hulle verlaat het. Dit kan ook in hierdie tyd gebeur dat ’n kerk of gemeente voel dat God hulle vergeet het en daar nie meer vir hulle ’n plek is in God se raadsplan nie. Asof ons werk vir die Here nie geseën word nie en alles wat ons doen, eintlik maar op niks uitloop nie. 

Gelowiges kan hulle soms ook met hierdie teks se agtergrond identifiseer omdat hulle die afwesigheid van ’n pa of man beleef. Kinders wat sonder 'n pa grootword, volwassenes wat nooit 'n goeie verhouding met hulle pa gehad het nie of ’n vrou wat sonder ’n man leef ('n enkellopende, weduwee of geskeide), kan haar dikwels identifiseer met die woorde van Thomas Moore: “Where do I get those feelings of protection, authority, confidence, know-how, and wisdom that I need in order to live my life?” Wie sal die plek van ’n goeie man of pa in my lewe kan vol staan?

2. God breek die stilte:  Die gebeure by die doop van Jesus beëindig die tydperk waarin God Hom verborge hou. Die prediking kan hier uiteensit presies wat gebeur wanneer, en wat is die betekenis van die dinge by Jesus se doop: God skeur die hemel oop en sy stem word weer gehoor. Die Gees word weer uitgestort. Die Seun van God is hier! Die antwoord op ons verlange na 'n aanwesige vader wat by ons is en homself nie verborge hou nie, vind ons wanneer Jesus na die aarde kom en God die stilte verbreek. 

Daarom, al voel dit soms vir Christene of God ver is en sy rug op jou gedraai het, kan dit nooit weer waar wees ná Jesus se koms nie. Ons emosies maak ons soms wys dat God ons vergeet het en dat daar geen sterk, positiewe figuur in ons lewe is nie, maar na Jesus en die uitstorting van die Heilige Gees is God nooit die afwesige Vader nie. Dit is vir ons nodig om te onderskei tussen die stem van ons emosies in moeilike omstandighede en dit wat ons van God weet. Ons emosies is sterk en wanneer dit swaar gaan, kan dit maklik voel of God sy rug op jou gedraai het. Dan moet ons egter onthou wat gebeur het die dag toe Jesus gedoop is. God het die hemel oopgeskeur en sy stem laat hoor. Die Heilige Gees is weer uitgestort. Die tyd van God se stilswye is verby. 

3. Die Vader en sy kinders: Dit is ook belangrik dat ons in Jesus se persoon en optrede iets sien en verstaan van wie God is. Jesus is die geliefde Seun van God, die Een oor wie die Vader Hom verheug. Die gebeure wat onmiddellik op die doop van Jesus volg, dui vir ons aan dat ’n nuwe era aanbreek wanneer God se Seun op die toneel verskyn. God openbaar Hom op ’n nuwe manier, ons leer die God ken wat Homself “ons Vader” laat noem. 

Wanneer Jesus begin om die mense te leer, sien hulle Hy leer met gesag, en nie soos die skrifgeleerdes nie. Die boodskap wat Hy bring, is ’n nuwe boodskap: die boodskap van die evangelie. Dit is die Goeie Nuus oor God se liefde en genade. Verder breek Jesus die mag van die Satan en demone. Jesus het gesag oor die geesteswêreld wat mense in vrees laat lewe het. Jesus bring ook ’n tyd van genade: Hy genees mense wat siek is, Hy betoon liefde aan dié wat swak en onbelangrik is, Hy breek die samelewing se reëls en trek die mense wat na die rand van die samelewing uitgeskuif is, nader. 

In ’n tyd van die harde wet, 'n tyd waarin mense dikwels gehoor het dat hulle nie vir God aanvaarbaar is nie, sien ons hoe lyk die geliefde Seun van God, die Een oor wie die Vader bly is. Hy bring die boodskap van God se liefde en genade. Die Vader wat Hom hier openbaar en wat ons leer ken, is nie hard en genadeloos nie, maar die Vader wat liefhet en nadertrek.

Alhoewel Jesus se posisie voor die Vader uniek is, Hy is immers die “eniggebore Seun van God”, vertel sy verhouding met die Vader vir ons tog ook baie van ons eie verhouding met die Vader. Jesus leer ons om vir God te sê: “ons Vader wat die hemel is.” 

Hierdie dinge moet 'n ingrypende invloed hê op hoe ons die lewe en die werklikheid sien. Ons leef nie langer in die bedeling van God se afwesigheid, die tyd waarin mense aan die bose magte uitgelewer was, die tyd waarin die wet swaar laste op mense gelaai het nie. Ons lewe in die era van die Goeie Nuus, die tyd waarin die koninkryk van God naby gekom het, die tyd van die Gees, die tyd van kindskap van God. Hierdie is nie ’n tyd vir vrees of alleenheid nie, want ons weet dat ons ’n Vader het wat ons liefhet en by ons is. 

